
Dod â’r tu allan, tu mewn dros y cyfnod clo
Mae Gaeaf 2020-21 wedi bod yn fwy heriol nag yr oedd pawb wedi’i obeithio, gan gynnwys 

i ni yma yn Tir Coed. Fe wnaethom ni dreulio’r Hydref 2020 yn paratoi ein safleoedd ac yn 
datblygu gweithgareddau a fyddai’n fwy diogel o ran Covid-19, ond wrth i’r gaeaf gydio, dim 

ond ffenestr fechan a roddwyd i ni ym mis Tachwedd i drefnu bod pobl yn cael mynd allan i’r coetiroedd cyn y 
cyflwynwyd y cyfyngiadau newydd.

Er hyn, bu’n fis ysbrydoledig i Dir Coed oherwydd y llwyddom i groesawu 123 o bobl i’r 
coetiroedd. Roedd y rhain yn cynnwys 91 unigolyn a fu’n cymryd rhan mewn un o 14 
Sesiwn Gweithgarwch Pwrpasol a gynhaliwyd ar draws y bedair sir, 11 o hyfforddeion 
yn cwblhau cyrsiau y bu’n rhaid eu dirwyn i ben yn gynnar oherwydd y pandemig yn 
gynharach yn y flwyddyn, a 21 o wirfoddolwyr Tir Coed.

Er na fu modd i ni fynd â chymaint o bobl allan i’r coedwigoedd ar gyfer ein 
hamrediad arferol o weithgareddau a chyrsiau ag y byddem wedi dymuno, rydym wedi 
treulio’r misoedd diwethaf yn ceisio rhannu ein cariad tuag at y coetiroedd gydag eraill 
trwy ddwyn yr awyr agored i mewn i gartrefi pobl trwy eu ffonau, eu gliniaduron a’u 
llechi

Dros y flwyddyn ddiwethaf, mae Tir Coed wedi cynhyrchu 46 o fideos dwyieithog 
ar gyfer ein sianel YouTube, gan gynnwys 24 fideo hyfforddiadol sy’n cynnig sesiynau tiwtorial 

hawdd i’w dilyn am bopeth o gerfio sbatwla syml i hogi cynion mewn ffordd ddiogel a 
chreu turn polyn sy’n gweithio’n llawn. Mae’r fideos hyfforddiadol hyn yn unig eisoes 
wedi cael eu gwylio dros 1,250 gwaith ac maent yn parhau i fod ar gael i ragor o wylwyr 
ar-lein.  Er mwyn helpu i roi hwb i iechyd meddwl a hyrwyddo ein neges ymhellach, 
cynhyrchom gyfres o fideos “20 eiliad o lonyddwch” byr, a wyliwyd tua 3,500 gwaith ar 
draws ein platfformau cyfryngau cymdeithasol.

Ym mis Ionawr, dechreuodd Tir Coed ddatblygu a chyflwyno gweminarau ar-lein, lle 
y mae aelodau’r cyhoedd wedi gallu ymuno â staff yn fyw trwy ddarllediadau Zoom i 

gerdded mewn coetiroedd, mwynhau sesiynau tiwtorial ymarferol, cwisiau a sesiynau y 
tu fewn ac allan yn yr awyr agored. Mae 30 unigolyn wedi cymryd rhan yn y dair sesiwn 

gyntaf, ac mae llawer mwy i ddod. Gellir gweld manylion y gweminarau a gynhelir cyn bo 
hir yn yr adran Calendr ar ein gwefan.

Ar yr un pryd, mae mentoriaid Tir Coed wedi bod yn estyn allan i gyn hyfforddeion er mwyn cynnig cymorth ac 
arweiniad parhaus iddynt. Cysylltwyd â dros 100 o hyfforddeion trwy neges e-bost a siaradwyd gyda 25 arall 
dros y ffôn.  Mae’r sgyrsiau hyn wedi cynnig anogaeth i’r rhai sy’n ei chael hi’n anodd gartref.

Wrth i’r draenogod a’r pathewod aeafgysgu, mae Tir Coed wedi bod yn ferw o weithgarwch wrth i ni groesawu 
8 aelod o staff newydd.  Rydym wrth ein bodd o groesawu Steve Adams, rheolwr cyfathrebu a marchnata, Gill 
Ogden, swyddog datblygu, Simon Lovatt, cydlynydd Ceredigion, Beth Osman, cydlynydd Sir Benfro, Jenna Hyatt, 
mentor Sir Gaerfyrddin ac Iona Blockley a Vic Pardoe, arweinwyr gweithgarwch Powys. Yn y cyfamser, mae Eleri 
Phillips wedi cwblhau ei PhD, ac mae bellach yn cymryd ei chamau cyntaf mewn gyrfa yn y sector gwirfoddol, 
gan gynorthwyo Tir Coed fel arweinydd ymchwil a gwerthuso fel rhan o brosiect Llechi Glo a Chefn gwald. Yn 
ogystal, roeddem yn hapus iawn i groesawu Cath Seymour i rôl rheolwr prosiect LEAF ar ôl ei chyfraniad gwych i 
Tir Coed dros y 3 blynedd ddiwethaf fel cydlynydd Ceredigion.

Disgwylir i’r cyfyngiadau lacio dros yr wythnosau nesaf, ac rydym yn paratoi at ddychwelyd i’r coetiroedd. Mae 
arweinwyr gweithgarwch yn brysur yn paratoi coetiroedd Tir Coed ar gyfer dyfodiad criw newydd o hyfforddeion 
a gwirfoddolwyr ac ar hyn o bryd, mae gennym gynlluniau i gynnal cyfres o sesiynau Croeso i’r Coetiroedd yng 
nghanol mis Ebrill. Bydd ein cyrsiau 12 wythnos yn cychwyn unwaith eto yn gynnar ym mis Mai. Unwaith eto, 
gellir gweld manylion y cyrsiau a’r sesiynau a gynhelir maes o law yn yr adran Calendr ar wefan 
Tir Coed.

Wrth i ni gamu i’r gwanwyn, gan werthfawrogi cân yr adar a’r blagur ar y coed, mae’n 
teimlo fel y gallwn roi gaeaf hir ac oer y tu ôl i ni a chroesawu’r golau – edrychwn 
ymlaen at eich gweld mewn coetir yn fuan!

